«Үкілі үміт» ұзағынан сүйіндірсін
      Мектебімізде «Үкілі үміт» атты газет шыға бастағанын көріп қатты қуандым. Аты да көзіме оттай басылып, көңіліме қуаныш ұялатты.

      «Үмітсіз шайтан  ғана» дегендей, адам баласы қай уақытта болса да алдынан жақсылық күтіп, үмітін үзбеген ғой. Сол үміт адамның күнін айға, айын жылға жалғап, өмірін күреспен мәнді де сәнді қылып өткізуге көп әсерін тигізіп, күш-қуат, жігер берері хақ. Ендеше, бұл газет те оқушылар мен ұстаздардың үміттерін үкілендіріп, білім мен еңбек жолында биік белес, шыңдардан көрінудің бірден – бір көзі болсын! Мектебімізбен бірге жасап, оқырмандарының көңілінен шығып,жас жеткіншітерінің рухани азығы болсын!

     Құрметті оқушылар, бұл газеттің шығуының сіздер үшін зор пайдасы (көмегі) бар. Толғантып жүрген ойларыңды ортаға салып, ашылмай жүрген бойларыңдағы асыл қасиеттерің  мен  шығармашылық ққабілеттеріңді танытуға зор мүмкіндік туып отыр. Сондықтан өз мақала, өлең – жыр,  тырнақалды көркем туындыларыңды беріп, қаламдарыңды ұштай түсіңдер.

    Ертеңгі күні сендердің араларыңнан мектебіміздің мақтанышы болар үлгілі шәкірт, ел қамын ойлайтын үлкен азамат, қаламы жүйрік ақын-жазушы, ғалым шығар ма екен деген үміт «Үкілі үміт» газеті мен ұстаздарыңның басты мақсаты болар. Сол үмітті ақтай біліңдер! 

№19 орта мектептің қазақ тілі мен әдебиеті пәні мұғалімі. 

